Прирачник за изрекување и за извршување мерки според Законот за радиодифузната дејност  

    СОВЕТ ЗА РАДИОДИФУЗИЈА НА РЕПУБЛИКА МАКЕДОНИЈА

Н А Ц Р Т - П Р И Р А Ч Н И К 

ЗА ИЗРЕКУВАЊЕ И ЗА ИЗВРШУВАЊЕ МЕРКИ СПОРЕД 

ЗАКОНОТ ЗА РАДИОДИФУЗНАТА ДЕЈНОСТ
Скопје, ноември, 2012 година

1. За прирачникот


Овој прирачник претставува техничко помагало за Советот за радиодифузија на Република Македонија, радиодифузерите и операторите на јавните комуникациски мрежи, во поглед на изрекувањето и извршувањето на мерките. Неговата цел е да обезбеди насоки за успешна имплементација на одредбите од Законот за радиодифузната дејност, а особено на член 11, член 17, член 38 и членовите од 109 до 113 од Законот. 


Потребата од изготвување на овој прирачник произлезе од констатираните недоречености и недоследности кои отвараат дилеми како кај Советот за радиодифузија (во смисла на тоа која мерка да ја изрече) така и кај радиодифузерите (во однос на тоа како да извршат одредена мерка). Заклучокот е дека изрекувањето на мерките треба да се индивидуализира, а не шаблонизира. Што значи ова?. Тоа не значи дека Советот за радиодифузија треба да врши дискриминација, туку напротив ова регулаторно тело при примената на одредбите од Законот за радиодифузната дејност, како и при изрекувањето на мерките кон радиодифузерите, потребно е да ги согледува сите аспекти, односно: периодот на сторениот прекршок, намерата за негово сторување, зачестеноста на прекршокот (дали радиодифузерот во континуитет ја врши констатираната повреда), исто така, дали радиодифузерот претходно постапил по изречената мерка итн. 


Прирачникот од една страна, нуди насоки за Советот за поефикасна и поправична  примена на наведените одредби од Законот за радиодифузната дејност, како и објаснување за радиодифузерите и операторите на јавните комуникациски мрежи од друга страна, за да го разберат начинот на изрекување на мерките и критериумите по кои истите се изрекуваат. 
Соодветната примена на одредбите од Законот за радиодифузната дејност е од значење како за Советот за радиодифузија, така и за радиодифузерите и за операторите на јавните комуникациски мрежи. Прирачникот ќе обезбеди поголема правна сигурност за радиодифузерите и за операторите, и ќе ја зголеми нивната доверба во регулаторот и неговите одлуки.  

I. РАДИОДИФУЗЕРИ
2. Постапување во однос на член 11 од Законот за радиодифузната дејност

Кога ќе се утврди дека работењето на одреден радиодифузер е спротивно на членот 11, а во врска со член 18  од Законот за радиодифузната дејност, Советот за радиодифузија ќе му укаже за утврдената состојба и со писмен допис ќе го задолжи во рок од 15 дена од приемот на дописот, да ги отстрани констатираните повреди, односно отстапувања од Законот.

Доколку радиодифузерот во зададениот рок не постапи по укажувањето на Советот и не ги отстрани констатираните повреди/отстапувања од Законот, Советот ќе иницира постапка за одземање на  дозволата за вршење радиодифузна дејност врз основа на член 63, став 1, алинеја 3, а согласно член 64 од Законот за радиодифузната дејност. 

Советот за радиодифузија, по иницирањето на постапката за одземање на  дозволата, е должен по истекот на наредните 15  дена, да донесе одлука за одземање на дозволата за вршење радиодифузна дејност. 

Доколку радиодифузерот по иницирањето на постапката, а пред донесувањето на одлуката на Советот за одземање на дозволата, ги отстрани констатираните повреди, односно отстапувања од членот 11, а во врска со член 18 од Законот, Советот ќе ја запре започнатата постапка за одземање на  дозволата за вршење радиодифузна дејност.

3. Постапување во однос на член 17 од Законот за радиодифузната дејност

Радиодифузерите се должни да го известат Советот за радиодифузија, за секоја промена на сопственичката структура со која се врши промена на повеќе од 10% од основната главнина на радиодифузерот.

Кога ќе се утврди дека радиодифузерот, без одобрение на Советот, извршил промена на сопственичката структура што претставува повеќе од 10% од неговата основна главнина, Советот за радиодифузија со писмен допис, ќе му укаже за утврдената состојба и ќе го задолжи во рок од 15 дена од приемот на дописот, сопственичката структура да ја врати во претходната положба, односно во положбата пред извршената промена без одобрение. 

Доколку радиодифузерот во зададениот рок не постапи по укажувањето на Советот и не ја врати сопственичката структура во претходната положба пред извршената промена, Советот, ќе иницира постапка за одземање на  дозволата за вршење радиодифузна дејност врз основа на член 63, став 1, алинеја 3, а согласно член 64 од Законот. 

Советот за радиодифузија, по иницирањето на постапката за одземање на  дозволата, е должен по истекот на наредните 15  дена, да донесе одлука за одземање на дозволата за вршење радиодифузна дејност. 

Доколку радиодифузерот по иницирањето на постапката, а пред донесувањето на одлуката за одземање на дозволата, го усогласи своето работење со одредбите од  Законот, односно ја врати сопственичката структура во претходната положба пред извршената промена без одобрение, Советот ќе ја запре започнатата постапка за одземање на  дозволата.
4. Постапување во врска со мерките од член 38 од Законот за радиодифузната дејност
 

4.1 Општо за мерките

Со Законот за радиодифузната дејност (,,Сл.весник на РМ”, бр.100/05) се уредија условите и начинот на вршење на радиодифузната дејност и работите од јавен интерес од областа на радиодифузијата.

Во периодот од 2005 година до овој момент (средината на ноември 2012 година), Законот за радиодифузната дејност претрпе повеќе измени и дополнувања. 

Надлежностите на Советот за радиодифузија, се пропишани во член 37 од Законот за радиодифузната дејност. Меѓу останатото, Советот врши надзор врз работата на субјектите кои вршат радиодифузна дејност од аспект на почитување на одредбите од Законот, дозволата за вршење радиодифузна дејност и актите на Советот за радиодифузија што се однесуваат на програмските содржини и презема мерки пропишани со закон против радиодифузерите што не ги извршуваат своите обврски утврдени со закон, дозволата за вршење радиодифузна дејност и актите на Советот за радиодифузија. 

Советот, согласно своите надлежности врши редовни и ad hoc мониторинзи над програмските сервиси на радиодифузерите. Доколку констатира непочитување на одредбите од Законот за радиодифузната дејност и прописите донесени врз основа на истиот, како и условите утврдени со дозволата за вршење радиодифузна дејност, Советот презема мерки во согласност со член 38 од Законот.
Советот има донесено неколку подзаконски акти кои се однесуваат на програмските содржини и тоа: Правилник за заштита на малолетната публика од програми што можат штетно да влијаат врз нејзиниот физички, психички и морален развој („Сл. весник на РМ“, бр.21/07), Правилник за користење телефонски услуги со посебна тарифа во програмите на радио и телевизиските програмски сервиси („Сл. весник на РМ“, бр.72/07), Правилник за начинот на идентификација на спонзорите во радио и во тв програмите („Сл.весник на РМ“, бр.72/07), Правилникот за европски аудиовизуелни дела („Сл.весник на РМ“, бр.133/06), Правилник за примена на одредбите поврзани со заштитата и негувањето на културниот идентитет („Сл.весник на РМ“, бр.113/06), Правилник за форматите на радио и на телевизиските програмски сервиси („Сл.весник на РМ“, бр.113/06, 130/06), Одлука за одобрување листа на настани од големо значење за Република Македонија („Сл.весник на РМ“, бр.69/06), Упатство за правото на кратко известување за настани за кои се стекнати ексклузивни права за емитување („Службен весник на РМ“ бр.133/2006) и Одлука за класификација на радио и на телевизиските програми („Службен весник на РМ“ бр.21/2007).
4.2 Видови мерки и активности

 Советот за радиодифузија, согласно Законот за радиодифузната дејност, на радиодифузерот може да му изрече една од следниве мерки, и тоа: 
· Писмена опомена,
· Писмена опомена со барање за објавување, 

· Времена забрана за рекламирање и телешопинг од еден до седум дена  и тоа: 
· времена забрана за рекламирање и телешопинг од еден ден
· времена забрана за рекламирање и телешопинг од два дена
· времена забрана за рекламирање и телешопнг од три дена
· времена забрана за рекламирање и телешопинг од четири дена
· времена забрана за рекламирање и телешопнг од пет дена
· времена забрана за рекламирање и телешопинг од шест дена и
· времена забрана за рекламирање и телешопнг од седум дена.
 Во случај на повторување на иста/истородна повреда или извршување на нова неистородна повреда, не е задолжително изрекување на времена забрана за рекламирање и телешопинг, што е временски подолга од претходно изречената.

· Времена забрана за емитување на програмскиот сервис за период од 1 ден до најмногу три месеци (90 дена).
Времената забрана за емитување на програмскиот сервис се изрекува во денови и месеци. Во случај на повторување на иста/истородна повреда или нова неистородна повреда, не е задолжително изрекување на времена забрана за емитување на програмскиот сервис, што е временски подолга од претходно изречената.

· Други активности
Советот за радиодифузија, кон радиодифузерите, може да ги преземе и следниве други активности: 
-  упатува укажувања, 

-  доставува известувања, 

-  врши  едукација.

4.3 Начини и критериуми врз основа на кои се изрекуваат мерките

Советот за радиодифузија, ценејќи ја тежината на сторената повреда, претходно изречените мерки,  исполнувањето/неисполнувањето на изречената мерка од страна на радиодифузерот итн., ги изрекува горенаведените мерки. Тие се изрекуваат на следниот начин: 
· Писмена опомена - Советот ја изрекува во случај на која било повреда на одредбите од Законот за радиодифузната дејност и прописите донесени врз основа на Законот, како и за непочитување на условите утврдени со дозволата за вршење радиодифузна дејност;
· Писмена опомена со барање за објавување - Советот ја изрекува во случај кога радиодифузерот и покрај писмената опомена продолжува со вршење на истата повреда за која му е изречена писмената опомена; 
· Времена забрана за рекламирање и телешопинг од еден до седум дена - Советот ја изрекува во случај на повреда на одредбите од главите VI и VII од Законот за радиодифузната дејност и
· Времена забрана за емитување на програмскиот сервис за период од најмногу три месеци -  Советот ја изрекува во случај кога радиодифузерот и покрај времената забрана за рекламирање и телешопинг, продолжува со вршење на истата повреда за која му е изречена времената забрана за рекламирање и телешопинг. Мерката времена забрана за емитување на програмскиот сервис од најмногу три месеца може да се изрече како прва мерка при повреда на член 20 ставови 1 и 2 од Законот за радиодифузната дејност (должноста на радиодифузерите, еднаш годишно, а најдоцна до 31 март, да ги објават податоците што се однесуваат на нивното работење во претходната година, на начин утврден во Законот), член 69 (забраната во програмите на радиодифузерите, како и во програмите што се реемитуваат преку јавна комуникациска мрежа да се емитуваат програми што се насочени кон насилно уривање на уставниот поредок на РМ или кон поттикнување или повикување на воена агресија или на разгорување на национална, расна, полова или верска омраза и нетрпеливост) и член 70 (забрана програмите на радиодифузерите да содржат порнографија, прекумерно насилство, или други програми кои можат сериозно да го загрозат физичкиот, психичкиот и моралниот развој на децата и младите). 

4.4 Начини и критериуми за преземање други активности
Кога Советот ќе констатира дека радиодифузерот ја сторил повредата под такви олеснителни околности кои ја прават особено лесна, може да му упати укажување на радиодифузерот, со барање да ги отстрани констатираните повреди.

Кога Советот ќе констатира дека радиодифузерот неправилно го толкува или применува упатеното укажување, на радиодифузерот може да му упати известување, со дополнително појаснување за правилно толкување и примена на укажувањето. 

Кога Советот ќе констатира дека радиодифузерот/ите имаат дилеми околу примената на законската и подзаконската регулатива, со цел да се спречат нејзини повреди, врши нивна едукација. 

4.5 Извршување на мерките од страна на радиодифузерите
Советот за радиодифузија е надлежен за изрекување на мерките, но кога станува збор за нивно извршување,тогаш обврската е на самите радиодифузери. 
Мерката ,,писмена опомена” согласно Законот за радиодифузната дејност, не се извршува од причина што Законот предвидел механизам за непостапување по оваа мерка. Со изрекување на мерката писмена опомена на радиодифузерите, им се наложува во рок од 7 (седум) дена од денот на приемот на одлуката, да ги отстранат сторените повреди.
При изрекување на мерките: писмена опомена со барање за објавување, времена забрана за рекламирање и телешопинг од еден до седум дена и времена забрана за емитување на програмскиот сервис за период од најмногу три месеци, во актот со кој се изрекува мерката се наведува и начинот според кој радиодифузерот е обврзан да ја изврши изречената мерка.
· Мерката “писмена опомена со барање за објавување”, радиодифузерот е должен да   ја изврши на следниот начин:

· за телевизиските програмски сервиси текстот на “писмената опомена со барање за објавување” да се испише на телоп на целиот екран и истовремено со емитувањето на телопот, текстот на “писмената опомена со барање за објавување” да го прочита спикер, а за радио програмските сервиси текстот на “писмената опомена со барање за објавување” да го прочита спикер; 
· при објавата на “писмената опомена со барање за објавување” задолжително да бидат наведени следните елементи: органот кој ја изрекол мерката, називот на мерката која се изрекува; датумот и часот на сторувањето на прекршокот поради кој се изрекува мерката; описот на прекршокот (на кој програмски сервис бил сторен, во рамките на која емисија, начинот/опис/ на кој е сторен прекршокот и сл.), бројот на членот од Законот/подзаконските акти кој е прекршен; објавувањето да се изврши во периодот од 17:00 до 20:00 часот  за телевизиските програмски сервиси, и помеѓу 08:00 и 10:00 часот за радио програмските сервиси. 
На објавената “писмена опомена со барање за објавување”, не е дозволено да се емитува коментар. 

· Мерката “времена забрана за рекламирање и телешопинг од еден до седум дена” на радиодифузерот, му наложува веднаш, а најдоцна во рок од 7 (седум) дена, од денот на приемот на одлуката, да ги отстрани сторените повреди на Законот за радиодифузната дејност. 

Исто така, радиодифузерот се задолжува во рок од 30 (триесет) дена од денот на приемот на одлуката, да ја изврши изречената мерка односно да не емитува рекламирање и телешопинг во определениот период и во рок од 8 (осум) дена од денот на приемот на  одлуката, писмено да го извести Советот за радиодифузија за деновите во кои ќе ја спроведе истата, односно за деновите во кои нема да емитува рекламирање и телешопинг на својот програмски сервис.
· Мерката “времена забрана за емитување на програмскиот сервис за период од најмногу три месеци” се изрекува во случај кога радиодифузерот, и покрај изречената  “времена забрана за рекламирање и телешопинг”, продолжува со вршење на иста/истородна повреда за која му е изречена мерката. 
Со одлуката со која се изрекуваат мерките кон радиодифузерите поради непочитување на одредбите од Законот, подзаконските акти и дозволата за вршење радиодифузна дејност, Советот го утврдува и рокот кој не може да биде пократок од седум и не подолг од десет дена во кој треба да се отстранат сторените повреди на Законот, прописите доне​се​ни врз основа на овој закон и условите утврдени со дозволата за вршење радиодифузна дејност и рокот во кој мора да се изврши мерката. 

Радиодифузерот е должен најдоцна три работни дена пред извршувањето на мерките: “писмена опомена со барање за објавување”, “времена забрана за рекламирање и телешопинг” и “времена забрана за емитување на програмскиот сервис за период од најмногу 3 месеци”, писмено да го извести Советот за денот (деновите) и часот кога ќе ги извршува мерките. 
Деновите во кои се извршува мерката мора да бидат последователни.

4.6 Поведување на прекршочна постапка
Мерките ,,писмена опомена” и ”писмена опомена со барање за објавување”, го исклучуваат покренувањето на прекршочна постапка, во случај кога радиодифузерот ќе ги отстрани повредите заради кои се изречени овие мерки.
Советот, може да поднесе барање за поведување прекршочна постапка во случај на:

- неизвршување на изречените мерки: “времена забрана за рекламирање и телешопинг од еден до седум дена” и “времена забрана за емитување на програмскиот сервис за период од најмногу три месеци” од страна на радиодифузерот, 
и

- сторување на ист/истороден прекршок од страна на радиодифузерот, за кој претходно Советот изрекол мерки: “времена забрана за рекламирање и телешопинг од еден до седум дена” и “времена забрана за емитување на програмскиот сервис за период од најмногу три месеци”.

II. ОПЕРАТОРИ НА ЈАВНИ КОМУНИКАЦИСКИ МРЕЖИ

5. Постапување во однос на глава VIII од Законот за радиодифузната дејност

Операторите на јавни комуникациски мрежи, се должни:

- да пренесуваат програмски сервиси на домашни и странски радиодифузери, кои се регистрирани во Советот за радиодифузија како целина во вид на пакети, врз основа на претходен договор за уредени авторски и сродни права и издадена потврда за уредени авторски и сродни права од Министерството за култура,

- да го известат Советот за радиодифузија за секоја промена на регистрираниот програмски пакет,

- да ги реемитуваат задолжително и бесплатно програмските срвиси на јавниот радиодифузен сервис,

- да реемитуваат програмски сервиси само на радиодифузерите кои имаат дозвола за вршење радиодифузна дејност за подрачјето на кое се врши реемитување,

- да не го попречуваат слободниот прием на радио и ТВ програми што се реемитуваат преку терестријален предавател и

- да воспостават интерен ТВ канал на кој може да објавуваат само информации за функционирањето и услугите што ги обезбедуваат преку својата мрежа.

Кога ќе се утврди дека операторот на јавна комуникациска мрежа, не ги почитува претходно наведените обврски, Советот за радиодифузија ќе му укаже за утврдената состојба, и ќе му наложи веднаш а најдоцна во рок од 3 (три) дена од приемот на налогот, да го/ги исклучи програмскиот сервис/програмските сервиси, што не смее да го/ги  реемитува, односно да го/ги вклучи програмскиот сервис/програмските сервиси што  е обврзан да го/ ги реемитува, односно да воспостави интерен ТВ канал.

Доколку, по спроведен контролен надзор, се констатира дека операторот не постапил по налогот, Советот за радиодифузија ќе поднесе барање за поведување прекршочна постапка пред надлежниот суд.

Изработил: м-р Тања Пачоска

Одобрил: Цветанка Митревска, Слободан Беличански

� “Политички партии, државни органи, органи на државната управа, јавни претпријатија, единици на локалната самоуправа, носители на јавни функции и членови на нивните семејства, не можат да вршат радиодифузна дејност ниту да бидат основачи, соосновачи или да стекнуваат учество во сопственоста на радиодифузерите.“





� “За секоја промена на сопственичката структура радиодифузерот е должен да го извести Советот за радиодифузија. 


Доколку со промената на сопственичката структура радиодифузерот или со него поврзано лице стекнува удел, односно акции што во основната главнина на друг радиодифузер претставуваат повеќе од 10% од неговата основна главнина е должен, сметано од денот на планираното надминување на прагот на учество од 10%, да поднесе барање за одобрение до Советот за радиодифузија за промена на сопственичката структура. 


Советот за радиодифузија е должен да се произнесе по барањето за промена на сопственичката структура во рок од 60 дена од денот на приемот на уредното и комплетно барање од ставот 2 на овој член. 


Ако Советот за радиодифузија утврди дека со планираната промена на сопс�тве�нич�ката структура ќе се создаде недозволена медиумска концентрација, ќе препо�рача на радиодифузерот да ги усогласи промените на начин на кој би се избегнала недозволената медиумска концентрација. 


Ако радиодифузерот не постапи во согласност со препораката на Советот за радиодифузија и изврши промена на сопственичката структура, така што ќе настапи некој од случаите наведени во ставот 6 од овој член, врз неа ќе се применат одредбите од овој закон за престанок на важењето на дозволата за вршење радио�дифуз�на дејност пред истекот на рокот за кој е издадена. 


Советот за радиодифузија нема да ја одобри промената на сопственичката струк�тура, ако утврди дека со тоа се создава недозволена медиумска концентрација, а особено: 


- доколку радиодифузери што се спојуваат со промената на уделите на физички или правни лица во сопственичката структура на организациите се стекнуваат со доминантна позиција на пазарот на реклами, така што нивниот удел во продажбата на вкупното рекламно време на радиото или телевизијата изнесува повеќе од 30 %; 


- доколку радиодифузери што се спојуваат со промената на уделите на физички или правни лица во сопственичката структура на организациите се стекнуваат со доминантна позиција во формирањето на јавното мислење, така што нивниот удел во вкупната гледаност, односно слушаност изнесува повеќе од 40% и 


- доколку радиодифузери на регионално и на локално ниво, кои се спојуваат со проме�ната на уделите на физички или правни лица во сопственичката структура на истите, постигнуваат покривање на максимум 50% од населението на Република Македонија. 


Пазарот на реклами од ставот 6 алинеја 1 на овој член се пресметува врз основа на показателите за приходите остварени од реклами на сите радиодифузери, во годината што му претходи на спојувањето. 


Вкупната гледаност, односно слушаност од ставот 6 алинеја 2 на овој член се пресметува врз основа на показателите од редовните мерења на публиката, за сите 12 месеца во годината што му претходи на спојувањето. 


Процентот на покривањето на населението од ставот 6 алинеја 3 на овој член се пресметува врз основа на показателите од последниот попис на населението на Република Македонија.“


� “Доколку Советот за радиодифузија во вршењето на работите од својата надлеж�ност констатира непочитување на одредбите на овој закон и прописите донесени врз основа на овој закон, како и на условите утврдени со дозволата за вршење на радиодифузна дејност на радиодифузерот може да му изрече една од следниве мерки: 


- писмена опомена; 


- писмена опомена со барање за објавување; 


- времена забрана за рекламирање и телешопинг од еден до седум дена и 


- времена забрана за емитување на програмскиот сервис за период од најмногу три месеца. 


Мерката писмена опомена се изрекува во случај на која било сторена повреда од ставот 1 на овој член. 


Мерката писмена опомена со барање за објавување се изрекува во случај кога радиодифузерот, и покрај писмената опомена, продолжува со вршење на истата повреда за која му е изречена писмената опомена. 


Мерката времена забрана за рекламирање и телешопинг од еден до седум дена се изрекува во случај на повреда на одредбите од главите VI или VII на овој закон. 


Мерката за времена забрана за емитување на програмскиот сервис за период од најмногу три месеца се изрекува во случај кога радиодифузерот, и покрај времената забрана за рекламирање и телешопинг, продолжува со вршење на истата повреда за која му е изречена времената забрана за рекламирање и телешопинг. 


Мерката времена забрана за емитување на програмскиот сервис за период од најмногу три месеца може да се изрече како прва мерка на повреда од членот 20 ставови 1и 2, членот 69 и членот 70 на овој закон. 


Со одлуката со која се изрекуваат мерките од ставот 1 на овој член се утврдува и рокот кој не може да биде пократок од седум и не подолг од десет дена во кој треба да се отстранат сторените повреди со непочитување на овој закон, прописите доне�се�ни врз основа на овој закон и условите утврдени со дозволата за вршење на радиодифузната дејност. 


Против одлуката од ставот 7 на овој член може да се поднесе тужба до надлежниот суд во рок од 15 дена од денот на добивањето на одлуката. Постапката пред надлежниот суд е итна. Тужбата не го одлага извршувањето на одлуката. 


Мерките од ставот 1 алинеи 1 и 2 на овој член го исклучуваат покренувањето на прекршочна постапка во случај на отстранување на повредите заради кои се изречени.“





� VIII. ПРЕНОС НА ПРОГРАМСКИ СЕРВИСИ ПРЕКУ ЈАВНИ КОМУНИКАЦИСКИ МРЕЖИ


 


Член 109 


Преку јавна комуникациска мрежа се пренесуваат програмски сервиси на домашни и странски радиодифузери, врз основа на претходен договор за уредени авторски права и сродните права. 


Субјектите кои реемитуваат програмски сервиси преку јавна комуникациска мрежа се должни програмските сервиси да ги регистрираат во Советот за радиоди�фузија како целина во вид на пакети и притоа доставуваат потврда за уредени авторски и сродни права издадена од Министерството за култура. 


За секоја промена на регистрираниот пакет/пакети на програмски сервиси се известува Советот за радиодифузија. 


Советот за радиодифузија ќе наложи исклучување на одреден програмски сервис доколку тој не ги исполнува условите од ставовите 1, 2 и 3 на овој член. 


Член 110 


Пакетите на програмски сервиси кои се реемитуваат преку јавна комуникациска мрежа задолжително и бесплатно ги содржат програмските сервиси на јавниот радиодифузен сервис што се финансираат од радиодифузна такса, со исклучок на обврските што произлегуваат од колективната заштита на авторските и сродните права. 


Член 111 


Пакетите на програмските сервиси кои се реемитуваат преку јавна комуника�циска мрежа можат да ги содржат програмските сервиси на радиодифузери, само на подрачјето за коешто тие имаат добиено дозвола за вршење радиодифузна дејност, врз основа на регулирани авторски права и сродни права. 


Член 112 


Операторот на јавна комуникациска мрежа не смее да го попречува слободниот прием на радио и телевизиски програми што се емитуваат преку терестријален предавател. 





Член 113 


Операторот на јавна комуникациска мрежа е должен да воспостави интерен телевизиски канал на кој може да објавува само информации за функционирањето и услугите што ги обезбедува преку сопствената мрежа. 


Операторот на јавна комуникациска мрежа е должен излезниот сигнал на интерниот телевизиски канал од ставот 2 на овој член да го снима целосно и без прекин, а снимките да ги чува најмалку 30 дена по емитувањето. 


Член 114 


Операторот на јавна комуникациска мрежа е должен да обезбеди програмските сервиси што потекнуваат од земји кои не ја ратификувале Конвенцијата за Прекугранична телевизија да бидат во согласност со членовите 69 и 70 и одредбите од Главата VII на овој закон.“ 

